ქართული პრესის მონიტორინგი

09.02.2018
სარჩევი:
- 3 -რეზონანსი


- 3 -კვესელავა: საქართველოში შეიძლება, სოციალური რევოლუცია მოხდეს  - "მილიონერები მთავრობასა და პარლამენტში, ხოლო საზოგადოება წავიდა სიღატაკისაკენ" (რეზონანსი)


- 4 -გერმანიის ერთი რეგიონი ვიზალიბერალიზაციის შეჩერებას ითხოვს - არის თუ არა საფრთხე?! (რეზონანსი)


- 6 -წესითა და რიგით, ხელისუფლებამ უნდა გააცნობიეროს ის სირთულე, რომლის წინაშეც დგას - ჩაბუქის ადვოკატი (რეზონანსი)


- 7 -2 მოკლული, 1 დაჭრილი, მხოლოდ 2 დანა - ადვოკატები ეჭვობენ, რომ პროკურატურა ჩხუბის ზოგიერთ მონაწილეს ხელს აფარებს (რეზონანსი)


- 7 -კიდევ ერთი დაპირისპირება მოსწავლეებს შორის - 15 წლის ბიჭს ტვინის შერყევა აქვს (რეზონანსი)


- 8 -ახალი რეგულაციები უძრავ ქონებას 3-5%-ით გააძვირებს - მშენებლები სიახლეს მხარს უჭერენ, თუმცა ფასის ცვლილებაზე საუბრობენ (რეზონანსი)


- 9 -წამლებზე მაღალი ფასი 2018 წელსაც შენარჩუნდება - "კარგია, რომ მთავრობა ახალ შეღავათს აწესებს, მაგრამ თუ მედიკამენტები არ გაიაფდება, მათი ყველა ნაბიჯი უშედეგო იქნება" (რეზონანსი)


- 10 -საქართველოში უცხო ქვეყნის გაუმართავი ტრანსპორტი შემოდის?! (რეზონანსი)


- 10 -შერეულმა ქორწინებებმა მკვეთრად მოიმატა (რეზონანსი)


- 11 -მიყურადება-თვალთვალი კარგი განათლების გარანტიაა?! (რეზონანსი)


- 11 -ახალი თაობა


- 11 -„დოდო გუგეშაშვილზე თავდასხმა, შესაძლოა, უკრაინას უკავშირდებოდეს - ტრისტან წითელაშვილი: „ქართულმა ოცნებამ“ კიევი გააფრთხილა, სააკაშვილი არ გადმოგვცეთო (ახალი თაობა)


- 13 -რატომ წავიდა მეუფე იაკობი ამერიკაში - ზაალ კასრელიშვილი: რაც შეიძლება მეტი სასულიერო პირი უნდა წავიდეს ამერიკაში (ახალი თაობა)


- 14 -„მოსამართლეს შეეძლო ფარმან ჯეირანლი 200 000 ლარით დაეჯარიმებინა, მაგრამ 6 წელი მიუსაჯა“ - ადვოკატი გელა ნიკოლაიშვილი „ლანცეტის“ დირექტორის საქმეში პოლიტიკურ მოტივს ხედავს  (ახალი თაობა)


- 15 -ნაძალადევში 40-მდე სკოლის მოსწავლემ იჩხუბა - ჩხუბში სკოლა „ლამპარის“ მოსწავლეებიც მონაწილეობდნენ (ახალი თაობა)


- 15 -ირმა ჭკადუა: მე არ მითქვამს, რომ ჩემს კლიენტს მხოლოდ იმიტომ უნდა შეეფარდოს გირაო, რომ ის კარგი მოსწავლეა (ახალი თაობა)


- 16 -„აფხაზების პარტიებში ჯაშუშები არიან შეგზავნილები, ისინი დიდ ფულს იღებენ“ - აფხაზეთში პოლიტიკური დაპირისპირება გრძელდება (ახალი თაობა)




რეზონანსი 
კვესელავა: საქართველოში შეიძლება, სოციალური რევოლუცია მოხდეს  - "მილიონერები მთავრობასა და პარლამენტში, ხოლო საზოგადოება წავიდა სიღატაკისაკენ" (რეზონანსი) 

ავტ.: ნინო ქეთელაური 

ინტერვიუ იგორ კვესელავასთან 

იგორ კვესელავა აცხადებს, რომ ქვეყანაში გავლენებისთვის ბრძოლა მიმდინარეობს, მოსახლეობა კი არავის აინტერესებს, რამაც, შესაძლოა, სოციალური რევოლუცია გამოიწვიოს. 

„რაც არ უნდა თქვან მთავრობის წარმომადგენლებმა და პრემიერმა, ინვესტიცია შემოდისო, ჩვენ ეს კი არა, შედეგი გვჭირდება.

ვეკითხები კვირიკაშვილსა და მათავრობას, ერთი საწარმო მაინც თუ გაუხსნიათ, სადაც იქნებოდა 200-300-კაციანი დასაქმება? სად არის ის საწარმოები, რომელთაც გვპირდებოდნენ? ახლა რატომ არ ხსნიან, იცით? ამის არგუმენტად ასახელებენ, ადგილზე წარმოება მეტი დაგვიჯდებაო, მაგრამ ჩვენ ადგილობრივი ბიზნესის განვითრება გვჭირდება, რომ დასაქმების პრომლემა მოგვარდეს. დაიცალა საქართველო. დავიჯერო, ხელისუფელებამ არ იცის, რომ უკვე 300 სოფელია, სადაც ადამიანები არ ცხოვრობენ და ეს რაოდენობა კიდევ იზრდება?!

ამის ფონზე ვხედავთ, რომ ბრძოლა ქონებისა და დამკვიდრებისთვის მიმდინარეობს. შემდეგ ამ ქონების პატრონი ადამიანები ცდილობენ, მოხვდნენ პარლამენტში, საიდანაც ლობირებას გაუწევენ თავის პროექტებს. აი ეს არის, რაც საქართველოში ხდება, იმის რეალური სურათი“, - აცხადებს კვესელავა და დასძენს, რომ მსჯელობის საგანი არა „შავი ჯიპების“ თეთრით ჩანაცვლება, არამედ გავლენებისთვის ბრძოლა უნდა იყოს. – „გავლენისთვის ბრძოლას უნდა მოვუხერხოთ რამე. ქონებისთვის ბრძოლა მიმდინარეობს და ამის გამოძახილია ის დაყაჩაღებაც და პირადი ანგარიშსწორებებიც. შსს-ს ხაზით უკონტროლობამ იმ შედეგამდე მიგვიყვანა, რომელშიც დღეს ვართ“. 

რესპონდენტი „ქურდული სამყაროს“ შესახებაც საუბრობს. მისთვის გაუგებარია რატომ უნდა არჩევდნენ საქმეებს ქურდები. იგორ კვესელავა აქვე დასძენს, რომ ხელისუფლება თავად ვერ ახერხებს საქმის კეთებას და ცდილობს ყურადღება „შავ ჯიპებსა“ და „ქურდულ სამყაროზე“ გადაიტანოს. – „ხელისუფლების ზოგიერთი წარმომადგენელი საქმეს ვერ აკეთებს და ახლა "ქურდებს" აბრალებს ყველაფერს. სწორედ მათ უნდათ, რომ აქცენტი გადაიტანონ "ქურდულ სამყაროზე", "შავ ჯიპებზე" და ყურადღება მოვადუნოთ, მაგრამ საქართველოში ბრძენი ხალხია და ამას აღარავინ ჭამს. მაგას ურჩევნიათ, სახელმწიფო სისტემას, დასაქმებასა და სოციალურ საკითხებს მიხედონ“. 

იგორ კვესელავა პრეზიდენტის აპარატზეც საუბრობს და ხაზს უსვამს, რომ გიორგი მარგველაშვილმა გარშემო ის ადამიანები შემოიკრიბა, რომლებიც ყველა დროში რადიკალიზმით გამოირჩეოდნენ. ამის მაგალითად რესპონდენტი ანა დოლიძის განცხადებებს ასახელებს და ფიქრობს, რომ ასეთი ტიპის გამოსვლები საპრეზიდენტო არჩევნებს უკავშირდება და გიორგი მარგველაშვილი ბრალდებების გაჟღერებით რეიტინგის გაზრდას ცდილობს.

გერმანიის ერთი რეგიონი ვიზალიბერალიზაციის შეჩერებას ითხოვს - არის თუ არა საფრთხე?! (რეზონანსი)
ავტ.: ეკატერინე ბასილაია

გერმანიის ერთ-ერთი რეგიონის, რაინ-ვესტფალიის მთავრობა ქართველებისთვის უვიზო რეჟიმის გაუქმებას ითხოვს. აღნიშნულის მიზეზად საქართველოდან თავშესაფრის მაძიებელთა რაოდენობისა და ლტოლვილთა საცხოვრებლებში კრიმინალის ზრდას ასახელებს.

საგარეო საქმეთა სამინისტროში აცხადებენ, რომ საქართველო მჭიდროდ თანამშრომლობს გერმანიასთან ორგანიზებულ დანაშაულთან ბრძოლის სფეროში და პლუს, საქართველოს მოქალაქეებს მოუწოდებენ, თავშესაფრის მოთხოვნით ნუ შეუქმნიან საფრთხეს ვიზალიბერალიზაციის მონაპოვარს. სამინისტროში დასძენენ, რომ საქართველოს მოქალაქეებმა უნდა გაითვალისწინონ, საქართველო არის უსაფრთხო ქვეყანა და თავშესაფრის არალეგიტიმური მოთხოვნა არ დაკმაყოფილდება ევროკავშირის წევრი ქვეყნების მხრიდან.

ფონდ "ღია საზოგადოება - საქართველოს" ევროინტეგრაციის პროგრამის მენეჯერი ვანო ჩხიკვაძე აცხადებს, რომ ერთი რეგიონის განცხადების საფუძველზე ვიზა ლიბერალიზაციას არ გაუუქმებენ საქართველოს, თუმცა, ქართულმა მხარემ საფრთხეები უნდა გაითვალისწინოს და მდგომარეობის გაუმჯობესებაზე ევროკავშირის რეკომენდაციების თანახმად იზრუნოს. ჩხიკვაძე ყურადღებას ამახვილებს იმ ფაქტზე, რომ კრიმინალის ზრდაზე საუბარი ევროკავშირის ანგარიშშიც იყო. 

"ევროკავშირის ანგარიშიც, რომელიც გასული წლის ბოლოს გამოქვეყნდა, საუბარია იმაზე, რომ რამდენიმე ქვეყანაში, კონკრეტულად დასახელდა საბერძნეთი, საფრანგეთი, გერმანია, იტალია, ესპანეთი, ქართული წარმოშობის პირები აქტიურად არიან ჩართული კრიმინალური დამნაშავეობრივი ჯგუფების მუშაობაში. თეორიულად შესაძლებელია, რომ მომავალში ამ ქვეყნებშიც შეგვექმნას პრობლემები. ეს ყველაფერი საგანგაშოა და ამაზე რეაგირებაა საჭირო," - ამბობს ჩხიკვაძე.

წესითა და რიგით, ხელისუფლებამ უნდა გააცნობიეროს ის სირთულე, რომლის წინაშეც დგას - ჩაბუქის ადვოკატი (რეზონანსი) 

ავტ.: თიკო ოსმანოვა

დემირელის კერძო კოლეჯის ხარისხის მართვის მენეჯერ მუსტაფა ემრე ჩაბუქის თურქეთში ექსტრადირებასთან დაკავშირებით თბილისის საქალაქო სასამართლო გადაწყვეტილებას თებერვლის ბოლომდე მიიღებს. მანამდე, 19 თებერვალს დაცვის მხარე პროცესზე სიტყვით გამოვა და პროკურატურის უსაფუძვლობაში მოსამართლის დარწმუნებას კიდევ ერთხელ შეეცდება.

ჩაბუქის ადვოკატი სოსო ბარათაშვილი იმედოვნებს, რომ ხელისუფლებამ გაიზიარა ის საფრთხეები, რომლებიც შესაძლოა, მისი დაცვის ქვეშ მყოფის ექსტრადირებას მოჰყვეს, ამიტომ მას ობიექტური სასამართლოს იმედი აქვს.

მისი თქმით, ჩაბუქთან დაკავშირებით საქართველოში სპეციალურად ევროპარლამენტის დეპუტატები გეგმავენ ჩამოსვლას.

"ჩაბუქის საქმესთან დაკავშირებით არსებობს უამრავი გადაწყვეტილება და დასკვნა, მათ შორის - ევროკავშირის, ევროსაბჭოს, გაერო-სა და საქართველოს სახალხო დამცველის ორი რეკომენდაცია, რომ არ უნდა მოხდეს მისი ექსტრადირება. ასევე, როგორც ჩემთვისაა ცნობილი, ევროპარლამენტის 4 წევრი აპირებს საქართველოში ჩამოსვლას. ამიტომ ვფიქრობ, ხელისუფლება ასე მარტივად ამ პრობლემას თავს ვერ აარიდებს და ახალი გამოსავალი უნდა მოძებნოს“, - აცხადებს ბარათაშვილი და დასძენს, რომ  მას ასევე აქვს მექანიზმი დავის ადამიანის უფლებათა ევროპულ სასამართლოში გასაგრძელებლად.

2 მოკლული, 1 დაჭრილი, მხოლოდ 2 დანა - ადვოკატები ეჭვობენ, რომ პროკურატურა ჩხუბის ზოგიერთ მონაწილეს ხელს აფარებს (რეზონანსი) 

ავტ.: თიკო ოსმანოვა

ორი გარდაცვლილი, ერთი დაჭრილი და საქმეში არსებული მხოლოდ ორი დანა - ხორავას ქუჩაზე არასრულწლოვნების დახოცვის საქმეზე გამოძიება დასრულებულია. ბრალდებულების ადვოკატები აცხადებენ, რომ პროკურატურამ ამ ორ ადამიანს შეაწმინდა ხელი, სხვებს კი ხელს აფარებს. ანალოგიურად ფიქრობს ა/ო "სამართალდამცველთა რეფორმირების ცენტრის" ხელმძღვანელი ზვიად კუპრავაც. მისი თქმით, ხორავას ქუჩაზე მომხდარ ინციდენტში ერთ-ერთი დეპუტატისა და სხვა მაღალჩინოსნების შვილებიც მონაწილეობდნენ. კუპრავა ამ ადამიანებს უახლოეს დღეებში დაასახელებს, როდესაც ხელთ ყველა მტკიცებულება ექნება და ყველაფერს ერთად გასაჯაროებს.

კიდევ ერთი დაპირისპირება მოსწავლეებს შორის - 15 წლის ბიჭს ტვინის შერყევა აქვს (რეზონანსი) 

ავტ.: ნინო ქეთელაური
ნაძალადევში სკოლის მოსწავლეებს შორის დაპირისპირება მოხდა, რომლის შედეგადაც კერძო სკოლა "ლამპრის" მე-10 კლასის მოსწავლე ნაცემია, მას ტვინის შერყევა აქვს. წინასწარი ინფორმაციით, ჩხუბში ამავე რაიონში მდებარე მე-12 სკოლის მოსწავლეები მონაწილეობდნენ, რასაც წინ ახალგაზრდებს შორის რამდენიმე დღით ადრე მომხდარი უთანხმოება უძღოდა.

მომხდარზე შსს-მ გამოძიება უკვე დაიწყო და საქმე სსკ-ის 126-ე მუხლის 1-ლი ნაწილის "ა" ქვეპუნქტით მიმდინარეობს, რაც საზოგადოებისთვის სასარგებლო შრომას ითვალისწინებს.
ახალი რეგულაციები უძრავ ქონებას 3-5%-ით გააძვირებს - მშენებლები სიახლეს მხარს უჭერენ, თუმცა ფასის ცვლილებაზე საუბრობენ (რეზონანსი) 
ავტ.: მარი ჩიტაია

თბილისის მერია ქალაქგეგმარებითი პროცესის მიმართ მიდგომას ცვლის. მშენებლობის ნებართვის გაცემის პროცესში მუნიციპალიტეტის ტრანსპორტის სამსახური და ეკოლოგიისა და გამწვანების სამსახურებიც ჩაერთვებიან. როგორც თბილისის მერმა მთავრობის სხდომაზე განაცხადა, ვისაც სამშენებლო ნებართვის მიღება სურს, ობიექტის პროექტთან ერთად მერიაში უნდა წარადგინოს ტრანსპორტის მოძრაობის სქემა და გამწვანების პროექტი.

ახალი რეგულაციების შემოღება უძრავი ქონების ბაზარს დაახლოებით 3-5%-ით გააძვირებს. დეველოპერები ფიქრობენ, რომ ცვლილება ახალ მშენებლობებს შეეხება. მშენებელთა ნაწილი ამბობს, რომ ფასების გადახედვაზე ფიქრი თებერვლიდან მოუწევს, ნაწილი კი ფასების ზრდის შესაძლებლობას მხოლოდ გრძელვადიან პერსპექტივაში განიხილავს.

უკვე გამოჩნდნენ ისეთი დეველოპერები, რომლებიც მერიის ახალ რეგულაციას არასაჭიროდ მიიჩნევენ. კომპანია "ჯიდიჯის" დამფუძნებელი ბეჟან წაქაძე ამბობს, რომ აღნიშნული მოთხოვნები გარკვეულ პროექტებზე მანამდეც ვრცელდებოდა, მთავარი სირთულე კი დასაბუთების გამცემი პირია.

"აქ არის ერთი მთავარი პრობლემა. ვინ მოგვცემს, მაგალითად, ქვეითთა გადაადგილების ან საზოგადოებრივი ტრანსპორტის ხელმისაწვდომობის შესაბამის დასაბუთებას, რომელიც დეველოპერმა მერიაში უნდა წარადგინოს? ვის მივმართოთ და საერთოდ, გვყავს ასეთი სპეციალისტები? ხომ არ აჯობებს, ჯერ გარკვეული ჯგუფი გადამზადდეს და მერე მივიღოთ კანონი?" - აცხადებს იგი.
წამლებზე მაღალი ფასი 2018 წელსაც შენარჩუნდება - "კარგია, რომ მთავრობა ახალ შეღავათს აწესებს, მაგრამ თუ მედიკამენტები არ გაიაფდება, მათი ყველა ნაბიჯი უშედეგო იქნება" (რეზონანსი) 
ავტ.: ნათია ლომიძე

„რეზონანსის“ ცნობით, უახლოეს მომავალში იმ მედიკამენტების ჩამონათვალი იზრდება, რომელთაც მოსახლეობის გარკვეული კატეგორია 1 ლარად ან შეღავათიან ფასში მიიღებს. ამის შესახებ ჯანდაცვის მინისტრმა დავით სერგეენკომ მედიკამენტების მწარმოებელ კომპანიებთან შეხვედრის შემდეგ განაცხადა. 

სპეციალისტები აცხადებენ, რომ წამლების მაღალი ფასი 2018 წელსაც შენარჩუნდება. ისინი სახელმწიფოს ფასების რეგულაციისკენ მოუწოდებენ, რომელიც მთელ მოსახლეობას შეეხება და არა მხლოდ კონკრეტულ პირებს.
საქართველოში უცხო ქვეყნის გაუმართავი ტრანსპორტი შემოდის?! (რეზონანსი) 

ავტ.: თამუნა მუკბანიანი

გამოცემის ცნობით, 7 თებერვალს, გვიან ღამით, რიკოთის უღელტეხილზე სამგზავრო ავტობუსი დაიწვა, რომელშიც დაახლოებით 20 მგზავრი იმყოფებოდა. საგანგებო სიტუაციების მართვის სამსახურის ინფორმაციით, არავინ დაშავებულა. შემთხვევა დილით, დაახლოებით 6 საათზე მოხდა. ადგილზე 2 სახანძრო მუშაობდა. მომხდარის მიზეზი ჯერჯერობით უცნობია.

არც ერთ ოფიციალურ უწყებაში არ გაამჟღავნეს ინფორმაცია, რომელი ქვეყნის სანომრე ნიშნებს ატარებდა ავტომობილი, თუმცა, როგორც "რეზონანსმა" გაარკვია, ავტობუსი საბერძნეთში იყო რეგისტრირებული. საგანგებო სიტუაციების მართვის სააგენტოს ცნობით კი, ავტობუსი რუსეთის მოქალაქეს ეკუთვნოდა და საჭესთანაც თავად იყო.

უცნობია, მოსთხოვეს თუ არა საბაჟო გამშვებ პუნქტზე სავალდებულო ტექნიკური ინსპექტირების დამადასტურებელი საბუთები აღნიშნული ატომობილის მძღოლს.

ორგანიზაციის "პარტნიორობა საგზაო უსაფრთხოებისთვის" გამგეობის თავმჯდომარე გელა კვაშილავა ამბობს, რომ ავტომობილი, რომელიც საზღვარს კვეთს და ქვეყანაში შემოდის, აუცილებლად უნდა მოწმდებოდეს ტექნიკურად. კონტროლს უნდა გადიოდეს ავტომობილის მძღოლიც.

შერეულმა ქორწინებებმა მკვეთრად მოიმატა (რეზონანსი) 

ავტ.: თამუნა მუკბანიანი

გამოცემა წერს, რომ  ბოლო წლებში საგრძნობლად მომრავლდა შერეული ქორწინებები, ფერადკანიანებთან, თურქებთან, არაბებთან, რისი ერთ-ერთი განმაპირობებელი ფაქტორიც საქართველოდან მოსახლეობის მიგრაციაა. ასევე მნიშვნელოვანი ფაქტორი გახდა უცხოეთში სასწავლებლად წასული ქართველები ან ამავე მიზნით ჩამოსული ახალგაზრდები, რომელთა შორისაც საკმაოდ ხშირია დაოჯახების პრეცედენტი.

მიყურადება-თვალთვალი კარგი განათლების გარანტიაა?! (რეზონანსი) 

რუბრიკა - მოსაზრება; ავტ.: სტუდენტი ირაკლი დოინჯაშვილი 

წერილის ავტორი აცხადებს, რომ სასწავლებლების აუდიტორიებსა და დერეფნებში დამონტაჟებული ვიდეო-აუდიო მოწყობილობები სტუდენტებისა და ლექტორების უფლებებს არღვევს და ტექნიკის განთავსების საჭიროება არ არსებობს. 
„საქართველოს თითოეული უნივერსიტეტის ადმინისტრაცია, როგორც სახელმწიფო, ისე კერძო, ოთხ წელიწადში ერთხელ ატარებს ღია კონკურსს, რომლის მიზანი საუკეთესო კადრების მოძიება და სამსახურში აყვანაა. გამოდის, რომ კონკურსის შედეგად შერჩეული აკადემიური პერსონალი არ არის სანდო იმისათვის, რომ თავისუფალ გარემოში, თვალთვალის გარეშე, ჩაატაროს ლექცია“, - ნათქვამია წერილში.

ახალი თაობა 

„დოდო გუგეშაშვილზე თავდასხმა, შესაძლოა, უკრაინას უკავშირდებოდეს - ტრისტან წითელაშვილი: „ქართულმა ოცნებამ“ კიევი გააფრთხილა, სააკაშვილი არ გადმოგვცეთო (ახალი თაობა) 

ავტ.: შორენა მარსაგიშვილი 

ინტერვიუ ტრისტან წითელაშვილთან 

ტრისტან წითელაშვილი აცხადებს, რომ დოდო გუგეშაშვილზე თავდასხმა, შესაძლოა, უკრაინაში ქართველი ჯარისკაცების ყოფნას უკავშირდებოდეს. მისი განცხადებით, ბოლო დროს გუგეშაშვილი მთლიანად უკრაინის ამბებზე იყო გადართული და დეტალურად იცოდა თუ როგორ ხდებოდა საქართველოდან ჯარისკაცების გადაყვანა. წითელაშვილი ინტერვიუში ხაზს უსვამს, რომ დღეს საქართველოდან წასული ჯარისკაცები უკრაინაში, ფაქტობრივად, იდევნებიან და მათ სამშობლოში დაბრუნებაც უჭირთ. 

ტრისტან წითელაშვილი მიხეილ სააკაშვილის საქართველოში ექსტრადირებაზეც საუბრობს და ამბობს, რომ „ქართულ ოცნებას“ ექსპრეზიდენტის ჩვენს ქვეყანაში ჩამოყვანა არ სურს, ამიტომაც,  ხელისუფლების მაღალი ეშელონებიდან დაუკავშირდნენ კიევს და უთხრეს სააკაშვილი არ გადმოგვცეთო. წითელაშვილის მტკიცებით, უკრაინა სააკაშვილის გამო დიდ გაჭირვებაშია, რადგან ოდესის ოლქის ყოფილ გუბერნატორს არაერთი კომპრომატი აქვს უკრაინელი მაღალჩინოსნების წინააღმდეგ და ის ჩვენებებში კონკრეტული ადამიანების, მათ შორის ამერიკელი ჩინოვნიკების  დასახელებით იმუქრება. 

რესპონდენტის მტკიცებით, ამ ეტაპზე გამოძიება მაიდანის საქმეზე მიმდინარეობს, რომლის ფარგლებშიც ქართველი სნაიპერებიც დაიკითხნენ. წითელაშვილი ამბობს, რომ ქართველმა სნაიპერებმა გამოძიებას მნიშვნელოვანი ინფორმაცია მიაწოდეს და ამ ჩვენებების ასლების „ახალი თაობისთვის“ გადაცემა შეუძლია - „სნაიპერების ჩვენებები პოროშენკოსთვის იმ შემთხვევაში იყო ხელსაყრელი, თუ ისინი მას, ბაროვს, ბაშინსკის არ დაასახელებდნენ. მათ უნდოდათ, მხოლოდ სააკაშვილი გამოკვეთილიყო“, - აცხადებს წითელაშვილი, რომელიც აქვე დასძენს, რომ ქართველი სნაიპერების მაიდანის დადგმაში მონაწილეობისა და მათი უკრაინაში ჩაფრენის შესახებ დეტალები გამოძიებამ მისი დახმარებით მოიპოვა. 

რატომ წავიდა მეუფე იაკობი ამერიკაში - ზაალ კასრელიშვილი: რაც შეიძლება მეტი სასულიერო პირი უნდა წავიდეს ამერიკაში (ახალი თაობა) 

ავტ.: შორენა მარსაგიშვილი 

ინტერვიუ ზაალ კასრელიშვილთან 

ზაალ კასრელიშვილი მეუფე იაკობისა და სხვა სასულიერო პირების ამერიკაში ვიზიტებზე საუბრობს. მისი თქმით, ვიზიტები საქმიანია და საპატრიარქოს უნივერსიტეტში ინგლისურენოვანი მაგისტრატურის გახსნას უკავშირდება. რესპონდენტის მტკიცებით, დასავლეთი სულიერ შიმშილს განიცდის და სწორედ ამ პრობლემის მოსაგვარებლად იგეგმება ქართველი სასულიერო პირებისთვის ინგლისურის მაღალ დონეზე შესწავლა. 
კასრელიშვილი კატეგორიულად გამორიცხავს ვერსიას, თითქოს ამერიკა საპატრიარქოს საქმეებში ჩარევასა და მეუფე იაკობის პატრიარქად დანიშვნას ცდილობს. 

ზაალ კასრელიშვილი ქართულ ეკლესიასა და პოლიტიკურ საზოგადოებაში პრორუსული ძალების შესუსტებაზეც ამახვილებს ყურადღებას. მისი განცხადებით, პუტინს  დასავლეთის მიერ დაწესებული სანქციების გამო საქართველოში ფულის დახარჯვა აღარ სურს, პრორუსები კი უფულოდ არაფრის გაკეთებას არ აპირებენ, შესაბამისად, ოკუპანტი ქვეყნისგან სერიოზულ საფრთხეს არ უნდა ველოდოთ - „მოსკოვი სერიოზულ პრობლემებს ვეღარ შექმნის, პატარ-პატარა პრობლემებს კი გავუმკლავდებით“. 

რესპონდენტი არ ეთანხმება მოსაზრებას, თითქოს კრიმინალი კატასტროფულად არის გაზრდილი. იგი კრიმინალის მატების ფაქტებს შურისძიებასა და ანგარიშსწორებას უკავშირებს და მიიჩნევს, რომ ეს გზა სხვა პოსტსაბჭოთა ქვეყნებმაც გამოიარეს. ზაალ კასრელიშვილის აზრით, თუკი სამართლიანობის აღდგენა დაიწყება და სხვისი ქონების მიმთვისებლები დაისჯებიან, კრიმინალი შემცირდება. 

„მოსამართლეს შეეძლო ფარმან ჯეირანლი 200 000 ლარით დაეჯარიმებინა, მაგრამ 6 წელი მიუსაჯა“ - ადვოკატი გელა ნიკოლაიშვილი „ლანცეტის“ დირექტორის საქმეში პოლიტიკურ მოტივს ხედავს  (ახალი თაობა) 

ავტ.: ნონა ცაბაძე 

ინტერვიუ გელა ნიკოლაიშვილთან 

უფლებადამცველ გელა ნიკოლაიშვილის განცხადებით, კლინიკა „ლანცეტის“ ხელმძღვანელის ფარმან ჯეირანლის საქმეში დანაშაულის ნიშნები არ იკვეთება და ქართულმა სასამართლომ მას 6 წელი პოლიტიკური მოტივით მიუსაჯა. ნიკოლაიშვილი განმარტავს, რომ აზერბაიჯანის ხელისუფლების მტკიცებით, ჯეირანლის კავშირი ჰქონდა აფგან მუხთარლისა და სხვა ოპოზიციონერ პოლიტიკოსებთან და სწორედ ამიტომ, ქართულმა სასამართლომ პარტნიორი ქვეყნის დავალება შეასრულა და 60 წლის მეცნიერი სამაგალითოდ დასაჯა. ნიკოლაიშვილი აცხადებს, რომ მისი დაცვის ქვეშ მყოფი განაჩენს აუცილებლად გაასაჩივრებს, თუმცა, ამჯერად აქცენტს არა პოლიტიკურ არამედ სამართლებრივ მოტივზე გააკეთებს, რადგან საქმეში დანაშაულის ნიშნები არ არსებობს. 

„ჩვენ წარვადგინეთ არაერთი სტატია, რომლებიც იწერებოდა აზერბაიჯანულ პრესაში, რომ ფარმან ჯეირანლი აფინანსებს აზერბაიჯანულ ოპოზიციას. ჩვენ სულ ვამბობდით, რომ პოლიტიკასთან ჯეირანლის შეხება არ აქვს, თუმცა, მათთან კონტაქტი ნამდვილად ჰქონდა, როგორც პაციენტებთან“, - აცხადებს ნიკოლაიშვილი და აქვე დასძენს: „ვთქვათ, მოსამართლემ მართლაც ჩათვალა, რომ საქმეში კანონია დარღვეული. მას კანონი საშუალებას აძლევდა, შეეფარდებინა ჯარიმა. რა აუცილებლობას წარმოადგენდა ის, რომ 60 წლის პროფესორი, აკადემიკოსი, აზერბაიჯანში ჯანდაცვის მინისტრად ნამუშევარი, 12 წელი მოსკოვის კლინიკის ხელძღვანელი, 6 წლით გაემწესებინა ციხეში.“
ნაძალადევში 40-მდე სკოლის მოსწავლემ იჩხუბა - ჩხუბში სკოლა „ლამპარის“ მოსწავლეებიც მონაწილეობდნენ (ახალი თაობა) 

ავტ.: ნონა ცაბაძე

სკოლა „ლამპარის“ დირექტორი დარეჯან ქადაგიძე ადასტურებს ინფორმაციას, რომ მისი სკოლის ერთ-ერთი მოსწავლე ნაცემია. როგორც რესპონდენტი ყვება, მოსწავლეები გაკვეთილების შემდეგ სახლებში წავიდნენ, თუმცა, მოგვიანებით ერთ-ერთი მათგანი მე-12 სკოლის მანდატურმა მიიყვანა სკოლაში ტუჩგახეთქილი. სკოლის დირექტორისთვის ჩხუბის მიზეზი უცნობია. მოზარდი ამ დროისთვის იაშვილის კლინიკაშია გადაყვანილი.

თვითმხილველები ამბობენ, რომ ჩხუბი სუპერმარკეტ „მითანას“ წინ მოხდა და მასში დაახლოებით 40-მდე მოზარდი იყო ჩართული. 

ირმა ჭკადუა: მე არ მითქვამს, რომ ჩემს კლიენტს მხოლოდ იმიტომ უნდა შეეფარდოს გირაო, რომ ის კარგი მოსწავლეა (ახალი თაობა) 

ავტ.: ნონა ცაბაძე 

ინტერვიუ ირმა ჭკადუასთან 

ირმა ჭკადუა აცხადებს, რომ მისი დაცვის ქვეშ მყოფი მოზარდი, რომელსაც 35-ე სკოლის ორი მოსწავლის დაჭრა ედება ბრალად, სახელმწიფოს მხრიდან სამაგალითოდ არის დასჯილი და გაცილებით მძიმე მუხლით აქვს ბრალი წაყენებული, ვიდრე მსგავსი დანაშაულის შემთხვევაში უნდა წაეყენებინათ. ჭკადუას განცხადებით, როდესაც მოზარდი გაიაზრებს, რომ მას სახელმწიფო არასამართლიანად მოექცა, გაცილებით მძიმე შედეგი დადგება და ის ციხიდან გაბოროტებული გამოვა. 
უფლებადამცველი იმ განცხადებასთან დაკავშირებითაც აკეთებს განმარტებას, რომელმაც საზოგადოების აღშფოთება გამოიწვია. ჭკადუას მტკიცებით, მისი კომენტარი კონტექსტიდან იყო ამოგლეჯილი და მას არ უთქვამს, რომ მოზარდს გირაო მხოლოდ კარგი მოსწავლეობის გამო უნდა შეფარდებოდა. – „ჩემი დაცვის ქვეშ მყოფი თვითონ გამოცხადდა საგამოძიებო უწყებაში, თვითონ მიუთითა დანაშაულის იარაღზე, ითანამშრომლა გამოძიებასთან, აღიარა და მოინანია დანაშაული, რომელიც ჩაიდინა. აქედან გამომდინარე, ყველა წინაპირობა არსებობდა იმისათვის, რომ სასამართლოს არ გამოეყენებინა ყველაზე მკაცრი აღკვეთის ღონისძიება“, - აცხადებს ჭკადუა. 

„აფხაზების პარტიებში ჯაშუშები არიან შეგზავნილები, ისინი დიდ ფულს იღებენ“ - აფხაზეთში პოლიტიკური დაპირისპირება გრძელდება (ახალი თაობა) 

ავტ.: მარიამ მჭედლიშვილი 

სტატიის თანახმად, აფხაზეთში პოლიტიკური კრიზისი მწვავდება. ოპოზიცია გიორგი ლუკავას შეწყალებისა და საქართველოსთვის გადმოცემის გამო აღშფოთებულია და რაულ ხაჯიმბას გადადგომას ითხოვს. 
პარალელურად, აქციებს მართავენ დე ფაქტო პრეზიდენტის მხარდამჭერები და საზოგადოებას მოუწოდებენ არ აყვნენ ოპოზიციის პოლიტიკურ ინტერესებს. 

საზოგადოებას მეცნიერი ალექსანდრე ჭამაგუაც აფრთხილებს, რომელიც ყურადღებას ჯაშუშებზე ამახვილებს და ამბობს, რომ აფხაზების პარტიებში არაერთი ჯაშუშია შეგზავნილი და ისინი ფულის სანაცვლოდ, მტრის სასარგებლოდ მოქმედებენ. 

ჟურნალისტი წერს, რომ აქციების პარალელურად, საზოგადოების უკმაყოფილებას პასპორტიზაციაც იწვევს, რომელიც არააფხაზი მოსახლეობის დიდ ნაწილს უსაბუთოდ ტოვებს. ამ ადამიანებს მოეთხოვებათ დოკუმენტაცია, რომელიც 1994-1999 წლებში აფხაზეთში ცხოვრებას დაადასტურებს. სამართლის სპეციალისტები დისკრიმინაციულ მიდგომაზე საუბრობენ. 

- 17 -

